
ABSTRAK 

Portal Kebajikan Pelajar di Fakulti Teknologi dan Sains Maklumat (FTSM), Universiti 

Kebangsaan Malaysia masih belum pernah dibangunkan oleh pihak fakulti. Oleh sebab itu, 

portal ini akan memudahkan lagi kerja-kerja pihak Penolong Dekan Hal Ehwal Pelajar dan 

Alumni (PD HEPA) dan Persatuan Mahasiswa Fakulti Teknologi dan Sains Maklumat 

(PERTAMA) untuk menjalankan aktiviti kebajikan khas buat pelajar-pelajar fakulti ini. 

PERTAMA masih menjalankan aktiviti kebajikan secara manual yang mana pihak PERTAMA 

memakan masa yang lama untuk mengenalpasti pelajar. Mereka meminta pelajar-pelajar 

tersebut untuk mengisi google form yang telah disediakan. Oleh itu, satu portal dibangunkan 

bagi membantu mempercepatkan proses mengenalpasti pelajar dan sumbangan dapat diberi 

dengan kadar segera dan berterusan. Pelajar FTSM boleh mengisi borang permohonan bantuan 

kebajikan secara dalam talian dan juga boleh mengemaskini maklumat mereka dari masa ke 

semasa. Pelajar yang berkemampuan, pensyarah, staf dan orang ramai juga boleh 

menggunakan portal ini untuk ikut serta dengan aktiviti kebajikan FTSM sebagai penderma. 

Kumpulan pengguna boleh mendaftarkan diri dengan mengisi borang permohonan untuk 

menderma secara dalam talian. Selain itu, fungsi Portal Kebajikan Pelajar FTSM juga 

membantu pelajar untuk menyedari adanya bantuan-bantuan kebajikan yang disediakan oleh 

pihak universiti, pinjaman pendidikan dan biasiswa melalui paparan hebahan. Teknologi yang 

digunakan dalam membangunkan Portal Kebajikan Pelajar FTSM adalah dengan 

menggunakan pengaturcaraan web yang menggunakan HTML, PHP dan CSS. Portal ini 

dibangunkan untuk melancarkan lagi aktiviti kebajikan FTSM. 

 

1 PENGENALAN 

Persatuan Mahasiswa Fakulti Teknologi dan Sains Maklumat atau dikenali sebagai 

PERTAMA merupakan satu organisasi mahasiswa yang menjadi perantara antara pihak 

pentadbiran dan para pelajar Fakulti Teknologi dan Sains Maklumat, FTSM. Mereka dilantik 

sepenuhnya oleh para pelajar FTSM melalui pilihan raya fakulti yang dijalankan oleh 

PERTAMA sesi sebelumnya. 

PERTAMA memainkan peranan yang besar untuk menjalankan aktiviti-aktiviti di 

fakulti seperti contoh, sukan antara kursus atau lebih dikenali sebagai Piala Dekan, majlis 

makan malam fakulti dan pelbagai program-program kecil yang lainnya. Kebajikan pelajar 

juga diambil peduli oleh pihak PERTAMA dengan kerjasama daripada pihak pentadbiran 

iaitu Penolong Dekan bahagian Hal Ehwal Pelajar dan Alumni, PD HEPA. 

Dengan adanya portal kebajikan pelajar FTSM, secara tidak langsung seluruh warga 

fakulti mendapat peluang untuk mengikut serta dalam aktiviti-aktiviti kebajikan yang 

dirancang oleh pihak PERTAMA dan PD HEPA. Seterusnya, hebahan mengenai sebarang 

bantuan kebajikan atau permohonan biasiswa dapat disampaikan kepada pelajar yang 

memerlukan melalui portal ini. 

 

2 PENYATAAN MASALAH 

Kebanyakan pelajar mempunyai masalah kewangan setiap hujung semester tiba sehingga ada 

yang terpaksa mengikat perut. Ini adalah kerana, duit belanja yang diperolehi tidak mampu 

menanggung kos sara hidup di universiti. Mereka yang mengambil pinjaman PTPTN juga 

tidak terkecuali. 

Ketiadaan portal kebajikan pelajar daripada pihak kolej kediaman ataupun fakulti 

menyukarkan pelajar-pelajar untuk memohon bantuan. Pihak kolej dan juga fakulti 

menghadapi kesukaran untuk mengenal pasti pelajar-pelajar yang layak menerima bantuan. 

Namun begitu, bantuan kebajikan yang disediakan pihak UKM hanyalah dari Pusat Khidmat 

Siswa, PKS dan juga Pusat Zakat UKM. Antara bentuk bantuan utama yang diberikan ialah 

bantuan sara diri, bantuan pembayaran yuran pengajian, bantuan musibah dan bantuan 

kecemasan. 

Bantuan kebajikan yang disediakan oleh PKS adalah secara walk-in manakala bantuan 

oleh Pusat Zakat UKM adalah secara dalam talian. Namun, pelajar perlu ke pejabat Zakat 

UKM untuk sesi temuduga. Ini menyukarkan pergerakan pelajar dan mereka yang 

mempunyai jadual yang padat tidak mempunyai waktu untuk pergi ke pejabat tersebut. Oleh 

itu, pelajar-pelajar tidak mengutamakan bantuan daripada pihak yang berkenaan. 

Manakala di FTSM pula, PERTAMA mengambil inisiatif untuk mengenalpasti pelajar-

pelajar yang mempunyai masalah dari segi kewangan. Mereka menggunakan google form 

yang dihebahkan untuk diisi oleh pelajar-pelajar yang datang dari keluarga yang 

berpendapatan rendah. Namun begitu, respon yang diterima tidak mencapai objektif pihak 

PERTAMA. Selain itu, tidak semua pelajar tahu bahawa adanya pelbagai bantuan dan aktiviti 

kebajikan daripada pihak UKM dan fakulti sendiri. Hebahan yang dilakukan oleh PERTAMA 

hanyalah melalui whatsapp dan maklum bahawa tidak semua orang cakna dengan mesej-

mesej yang disampaikan di dalam group whatsapp. 

3 OBJEKTIF KAJIAN 

Berikut merupakan objektif-objektif yang menjadi tunjang pembangunan projek: 

a) Mengenalpasti isu-isu dan proses semasa kebajikan pelajar FTSM. 

b) Membangunkan portal kebajikan pelajar FTSM. 

 

4 METOD KAJIAN 

Kaedah yang diguna pakai sepanjang kajian adalah model Kitaran Hayat Pembangunan 

Sistem. Model ini ialah proses menghasilkan perisian yang berkualiti tinggi dengan kos yang 

rendah dan juga masa yang singkat. Model ini dipilih kerana ia adalah pelan yang sesuai dan 

terperinci untuk membina, mengubah dan menyelenggara sistem perisian. Kaedah yang 

terperinci dapat membantu dalam mengenalpasti masalah mahupun membuat 

penambahbaikan dalam tempoh masa yang singkat. 

 

4.1 Fasa Perancangan 

Dalam fasa perancangan, segala aktiviti yang bakal melibatkan pembangunan portal 

dirancang terlebih dahulu dengan menyediakan carta Gantt dan membuat sedikit kajian 

mengenai portal yang dibangun. 

 

4.2 Fasa Analisis 

Dalam fasa analisis, kajian mendalam perlu dilakukan untuk mencari permasalahan 

pada portal-portal kebajikan pelajar sedia ada sekaligus mengenal pasti cara 

menyelesaikan masalah tersebut. Selain daripada itu, dalam fasa ini, analisis juga dibuat 

bagi mengenal pasti kehendak pengguna terhadap sistem berserta objektif dan 

keperluan pembangunan portal kebajikan pelajar. 

 

4.3 Fasa Reka Bentuk 

Dalam fasa reka bentuk, proses mereka bentuk antara muka portal dijalankan. Sebelum 

mereka bentuk antara muka, gambar rajah konteks (CD), rajah kes kepenggunaan 

(UCD), spesifikasi kes penggunaan (UCS) dan carta alir sistem (FC) perlu dihasilkan 

bagi memudahkan proses reka bentuk. 

4.4 Fasa Pengujian 

Dalam fasa pengujian, portal akan diuji untuk memastikan semua fungsi portal berjalan 

dengan lancar. Pengujian dijalankan oleh semua jenis pengguna portal ini terutama 

pelajar FTSM, PERTAMA dan PD HEPA. 

  Perkakasan yang digunakan adalah untuk berintegrasi dengan perisian yang 

digunakan. Dengan menggunakan perkakasan yang sesuai, pembangunan sistem pasti 

berjalan dengan lancar. Perkakasan yang diperlukan adalah: 

a) Sistem pemproses Intel® Core™ i5 

b) Sistem operasi 64-bit Windows 10 

c) Storan capaian rawak (RAM) 4.00GB 

d) Solid-state Drive (SSD) 256GB 

Spesifikasi keperluan perisian yang diguna untuk membangun Portal Kebajikan 

Pelajar FTSM ini harus menghasilkan sistem yang menarik dan mesra pengguna. 

Berikut merupakan spesifikasi keperluan perisian yang dicadang untuk menghasilkan 

portal ini: 

a) Enjin carian seperti Google Chrome 

b) Mockflow 

c) XAMPP 

d) Sublime Text 3 

e) MySQL 

 

5 HASIL KAJIAN 

Bahagian ini membincang hasil daripada proses pembangunan Portal Kebajikan Pelajar 

FTSM. Penerangan yang mendalam tentang reka bentuk dan fungsi sistem ini diperihal. Fasa 

reka bentuk adalah fasa yang penting dalam pembangunan projek. Dalam projek ini, perisian 

Sublime diguna untuk mereka bentuk sistem dan fungsi yang berkaitan. Seterusnya, 

pengujian terhadap reka bentuk sistem dan fungsi dijalankan untuk memastikan hasil 

pembangunan adalah selaras dengan objektif yang ditetapkan sebelumnya.  

Antara fungsi yang memainkan peranan penting ialah borang permohonan bantuan 

kebajikan dan borang permohonan sebagai penderma. Pengguna hanya perlu mengisi borang 

dan menunggu pihak PERTAMA untuk menghubungi mereka. 

Rajah 1 Antara muka borang permohonan bantuan kebajikan 

Rajah 2 Antara muka borang permohonan sebagai penderma 

 Admin mempunyai akses untuk menyemak senarai permohonan bantuan dan penderma, 

senarai hebahan dan senarai borang. Namun begitu, admin perlu melog masuk terlebih 

dahulu. PERTAMA perlu melog masuk menggunakan nombor matrik manakala PD HEPA 

pula menggunakan nombor UKMper. Sekiranya belum berdaftar, admin boleh daftar masuk 

terlebih dahulu untuk menyimpan maklumat ke pangkalan data. 

Rajah 3 Antara muka daftar pengguna 

 

Rajah 4 Antara muka log masuk admin 

 Fungsi yang seterusnya ialah mengakses senarai pemohon bantuan dan penderma. 

Terdapat kotak carian di antara muka ini untuk memudahkan admin mencari maklumat 

pemohon dan penderma menggunakan “ID PERMOHONAN”. Admin juga boleh menyusun 

maklumat dengan cara klik pada tajuk jadual. 

Rajah 5 Antara muka senarai permohonan bantuan kebajikan 

 

Rajah 6 Antara muka senarai permohonan sebagai penderma 

 Selain itu, fungsi penting dalam portal ini ialah paparan senarai hebahan. Bahagian ini 

memunjukkan maklumat yang terperinci mengenai aktiviti-aktiviti kebajikan yang sedang 

atau akan berlansung. Admin iaitu PERTAMA dan PD HEPA bertanggungjawab untuk 

mengemaskini senarai hebahan tersebut. Admin juga mempunyai akses untuk mengemaskini 

dan memadam butiran hebahan sekiranya terdapat ralat ataupun aktiviti tersebut telah 

berlansung. 

 

Rajah 7 Antara muka hebahan aktiviti kebajikan di halaman utama 

Rajah 8 Antara muka mengemaskini senarai hebahan oleh admin 

 Fungsi penting yang terakhir pada portal ini ialah paparan senarai borang. Bahagian ini 

menunjukkan borang bantuan kebajikan, borang pinjaman pendidikan dan borang 

permohonan biasiswa untuk dimuat turun oleh pelajar-pelajar yang memerlukan. Borang-

borang ini akan dimuatnaik oleh admin dan akan dihapus sekiranya tarikh permohonan atau 

aktiviti kebajikan tersebut telah tamat. 

Rajah 9 Antara muka muat turun borang 

 

Rajah 10 Antara muka mengemaskini borang 

 

6 KESIMPULAN 

Portal Kebajikan Pelajar FTSM ini dijangka dapat membantu dan memudahkan aktiviti 

kebajikan yang dijalankan oleh PERTAMA dan PD HEPA. Kemudahan ini sedikit sebanyak 

boleh mengatasi masalah kehilangan maklumat pelajar dan memudahkan pihak atasan untuk 

menyusun senarai pelajar mengikut jumlah pendapatan keluarga atau mengikut keputusan 

peperiksaan pelajar contohnya. 

 Walaupun terdapat beberapa kekangan pada projek yang perlu dibaiki, portal ini 

diharap dapat dijadikan platform kepada aktiviti kebajikan yang cekap dan berkesan. Bagi 

memastikan projek dapat digunakan pada masa hadapan dan memenuhi kehendak pengguna, 

penambahbaikan dan kemaskini portal perlu dilakukan. 

